
Stgazi catedral e saut dals morts
Duas attracziuns spezialas en il Chastè episcopal ed en il Museum d’art a Cuira

DA MARTIN CABALZAR/FMR

 � La fin da l’emna proxima vegnan dus 
arranschaments spezials ad attrair l’at-
tenziun dals interessads per l’istorgia 
culturala en la chapitala grischuna: 
L’avertura dal «Stgazi catedral» en il 
Chastè episcopal e l’exposiziun dal 
ciclus maletgs «Saut dals morts» en il 
Museum d’art.  Il stgazi da la catedrala è 
ina collecziun custaivla da total radund 
200 objects sco reliquiaris, objects litur-
gics e paramenta. Exponids en il nov Mu-
seum catedral vegnan radund 70 objects 
represchentativs ch’illustreschan l’istor-
gia millennara dal pli vegl uvestgieu en il 
nord da las Alps. L’exposiziun vegn enri-
tgida d’in ciclus monumental da 35 ma-
letgs che tematiseschan la mort en il temp 
da la renaschientscha e dateschan da 
l’onn 1543.

L’avertura uffiziala dal Museum dal 
dom succeda sonda e dumengia da l’em-
na proxima cun dus dis da portas avertas. 
Cuira Turissem ha sviluppà aposta ina 
guida auditiva, preschents per dar infur-
maziuns vegnan er represchentants da la 
Tgira da monuments e dal Servetsch ar-
cheologic ad esser. Pervi da corona sto il 
dumber da visitaders dentant vegnir limi-
tà, ha ditg la curatura Anna Barbara Mül-
ler. L’inauguraziun vegn arrundada cun 
ina messa pontificala, celebrada da l’ad-
ministratur apostolic Peter Bürcher en la 
catedrala.

Puspè accessibel a la publicitad
A l’entschatta dals onns quaranta aveva 
l’uvestg lumnezian Christianus Camina-
da – ch’aveva ina grond’affinitad per l’i-
storgia culturala – laschà endrizzar en la 
pitschna sacristia inferiura da la catedrala 
ina collecziun da reliquias ed objects li-
turgics. Quests objects custaivels tutga-
van oriundamain tar l’equipament me-
dieval da la catedrala e da la baselgia clau-
strala da s. Gliezi. Cura ch’ins ha cumen-
zà avant prest 20 onns cun la restaura ziun 
totala da la catedrala han ins stuì spustar 
quest stgazi en il magasin sutterran per 
bains culturals dal Museum retic a Hal-
denstein. Il medem è succedì cun il ciclus 
singular e fitg prezius dal saut dals morts 
da 1543 che sa chattava en il Cha stè epi-
scopal ch’è uss medemamain ve gnì re-
staurà. Dapi alur n’èn quests bains cultu-

rals ed ecclesiastics da gronda valita betg 
pli stads accessibels a la publicitad. Tant 
pli satisfatga è la curatura e presidenta da 
la cumissiun da manaschi Müller da pu-
dair integrar uss la custaivla collecziun en 
las novas localitads dal Museum catedral. 
Da nov vegn il Museum dal dom, che 

vegn a custar radund 7,8 milliuns ed è fi-
nanzià cun considerabels meds publics, 
pia er ad esser accessibel a la publicitad.

Quatter accents principals
Il nov Museum catedral na sa chatta betg 
pli en la catedrala, mabain en il tract me-

ridiunal dal Chastè episcopal, là nua che 
l’administraziun era etablida fin qua. Las 
novas localitads èn spaziusas ed èn vegni-
das concepidas cun fin sentiment estetic 
dals architects Gion Signorell e Marcel 
Liesch. Las paraids, ils palantschieus sura 
ed ils podests per ils exponats ch’èn da 
lain ulm dattan a l’entir spazi in aspect 
generus e nobel. Sco quai che la conser-
vatura Müller accentuescha vers la FMR 
vegn exponida mo ina selecziun da ra-
dund 70 exponats represchentativs da 
l’entira collecziun che dumbra radund 
200 objects. «La varietad dal stgazi dal 
dom lubescha da gruppar il nov creà mu-
seum en quatter parts e da cuntanscher 
uschia ina certa graduaziun tematica», di 
Müller. Quella duai guidar ils visitaders 
dal mund profan sur l’uvestgieu e la litur-
gia per la finala arrivar al «salvament». En 
il pierten da l’exposiziun sa chattan in-
tgins exponats ch’illustreschan la func-
ziun dubla da l’uvestg sco regent feudal 
cun pussanza profana e manader religius 
cun cumpetenzas ecclesiasticas. En igl 
dat qua cunzunt ina mitra dal 18avel 
tschientaner surcusida cun emblems da 
saida, scalfins pontificals sco er ina spada 
ceremoniala ed il fist episcopal. L’empri-
ma part dal local principal è deditgada a 
la liturgia. Ils differents exponats pon 
vegnir gruppads en pliras gruppas sco 
crucifixs, tabernachels, chaleschs, ciboris, 
monstranzas e paramenta. Alura  suondan 
las reliquias da sontgs che duain avair ina 
forza medegionta e vegnan conservadas 
en reliquiaris dorads cun pedras custai-
vlas. Da gronda valita monetara èn cun-
zunt er las reliquias d’aur da s. Placi e da 
s. Flurin.

Il ciclus dal saut dal morts
Da muntada singulara per la Svizra è il 
ciclus da maletgs monumentals che re-
preschentan il saut dals morts che date-
schan da l’onn 1543 ed en concepids te-
nor motivs da Hans Halbein (1497–
1543). Tar il «Saut dals morts» sa tracti 
d’in saut macaber che demonstrescha la 
pussanza da la mort sin la vita dals 
 umans, che cumpara surprendentamain 
e na schanegia ni ritg ni pover. L’entira 
collecziun cumpeglia 35 maletgs en for-
mat grond, ina selecziun da quels è er da 
vesair il proxim temp en il Museum d’art 
a Cuira.

In dals «stgazis catedrals» en il Chastè episcopal. FOTO PHILIPP BAER

La vusch da la Svizra a l’ONU
Per la pasch, la segirtad ed ils dretgs umans

DA GUIU SOBIELA-CAANITZ

■Durant la 67avla sessiun da l’Assam-
bleageneralada l’ONUaNewYorkhan
ins commemorà l’adesiun da la Svizra
avant diesch onns (v. La Quotidiana
dals 25 da settember 2012). Presidenta
federala Eveline Widmer-Schlumpf è
sa drizzada a l’assamblea plenaria il
medem di, e cuss. fed. Didier Burkhal-
ter, schef dalDepartament federal d’af-
fars exteriurs, ha referì ils 25 e 26 da-
vart dumondas mundialas actualas
avant singulas gruppas da l’ONU. La
Societad svizra da politica exteriura (Hy-
perlink «mailto:info@sga-aspe.ch» in-
fo@sga-aspe.ch) ha gist derasà ils texts da
lezzas allocuziuns. I suonda ina traduczi-
un parziala commentada dal pled da nos-
sa presidenta federala e da dus referats da
Burkhalter davart «aua, pasch e segirtad»
e davart «il Sahel»; quest davos, cun il
Mali, è gist uss ordvart actual. L’oratura
svizra ha salidà il president da l’assam-
blea, ils schefs da stadis e regenzas e las
«excellenzas»; lur ha’la fatg endament:
«Avant diesch onns è la Svizra vegnida
commembra da l’ONU, pia il 190avel
stadi commember, dentant era l’emprim
nua che vischinas e vischins han astgà vu-
schar per decider davart lur commem-
branza. L’ONU e la Svizra partan las me-
demas valurs ed han finamiras cuminaiv-
las: Promover pasch, segirtad e svilup per-
sistent, defender e promover ils dretgs
umans, prestar agid d’urgenza a las un-
frendas da conflicts e da catastrofas nati-
ralas. En tut lezzas domenas ston ins far
frunt a sfidas grondas ed instantas. La mi-
dada da clima, il basegn da vivondas e
d’aua, las migraziuns, la criminalitad or-
ganisada, il terrorissem, la derasaziun da
las armas, tut quai na resguarda betg ils
cunfins tranter stadis. Lezzas sfidas
mundialas smanatschan entiras regiuns
dalmund. Ils pajais dependan adina dapli
in da l’auter; perquai ston ins tschertgar
schliaziuns globalas (…). L’ONU vegn
effizienta sch’ella pomodernisar emeglie-
rar sias proceduras per pudair agir pli svelt
ed a moda pli coordinada malgrà ils pro-
blems finanzials. La Svizra sustegna il
project da refurmadal secretari general da
l’ONU (…). Ins po strusch giustifitgar il
diever dal dretg da veto aifer il Cussegl da
segirtad en cas da genocidi, crim da guer-
ra u crim cunter l’umanitad. Perquai pre-
tenda la Svizra anc adina, ensemen cun
auters pajais, ina refurma da las procedu-
ras da lavur en lez organ (…). Ins sto li-
mitar il dretg da veto.» Oz na ves’ins den-
tant nagina pussaivladad da realisar in tal
postulat.

Tge far per la Siria?
La presidenta ha lura commentà ina da
las guerras las pli sanguinusas da noss

dis: «La cuminanza internaziunala sto
agir resolutamain cur che la prevenziun
na tanscha betg. Lura sto l’ONU sa
mussar abla d’agir e da sa far valair. La
Svizra persequitescha cun quitads l’agra-
vament da la situaziun en Siria, nua
ch’ins beffegia ils dretgs umans ed il
dretg umanitar internaziunal. Ballas da
l’armada e da l’opposiziun mazzan
umans innocents (…). Passa in milliun
fugian aifer lur agen pajais; var 250 000
èn fugids a pajais limitrofs. Grev u schi-
zunt nunpussaivel è l’access a las
tschientmillis unfrendas feridas e scur-
lattadas che ston spetgar en lieus bloc-
cads. Ils uffizis da l’ONU calculeschan
che var 2,5 milliuns umans basegnian in
agid umanitar urgent [pervi da la guerra
civila] (…). Ins violescha vinavant ils
dretgs umans, però ils responsabels na
vegnan betg mulestads; perquai na pon
ins betg francar segirtad. La Svizra pre-
tenda pia ch’ils auturs da grevas violazi-
uns da dretgs umans rendian quint da-
vart lur fatgs. Sch’i na vegnan betg chas-
tiads n’èsi betg mo immoral; quai metta
schizunt en dumonda la conciliaziun so-
ciala suenter la guerra e facilitescha la re-
petiziun dals malfatgs. La Svizra maina
ina gruppa da var trenta stadis che pre-
tendan che la Dretgira penala interna-
ziunala sa fatschentia cun il cas sirian.
Jau supplicheschel pia ils schefs da stadis
e da regenzas da far part da lezza inizia-
tiva.» I dat in precedent renumà aregu-
ard in auter pajais arab: «La Dretgira pe-
nala internaziunala ha già decretà plis
cumonds d’arrest encunter impurtants
politichers e schefs da milizas da Sudàn,
t. a. 2009 era president Omar Hasan
Ahmad al-Baschir» (1). Talas disposizi-
uns encunter il president sirian Baschir
al-Assad e sia clicca na gidassan dentant

betg a metter fin a la guerra civila en ses
pajais da var 20 milliuns olmas.

La crisa mundiala da l’aua
L’oratura ha deditgà la davosa part da sia
allocuziun al «svilup persistent»: «Nus
savain che la midada da clima deriva dals
umans. Nus sezs pudain decider davart
il futur da noss planet. Bunamain tut de-
penda dal success da la vieuta vers ina
‘economia verda’; nus stuain trair a niz il
document final da ‘Rio + 20’.» Manegia-
da è la resoluziun 66/288, entitulada
«L’avegnir che nus lain» ed approvada a
Rio de Janeiro ils 27 da fanadur 2012, da
la 66avla sessiun da l’Assamblea generala
da l’ONU. Era qua vul la Svizra gidar: «Il
Fund verd per il clima duai esser in ele-
ment essenzial per finanziar lezza vieuta.
Perquai faja prescha d’al metter ad ir en
in ambient optimal. Jau sun persvasa che
Genevra fiss qua in conturn ideal.» Ils 25
da settember a New York ha cuss. fed.
Burkhalter referì tar in’occurrenza davart
«aua, pasch e segirtad» arranschada dal
Ministeri american d’affars exteriurs e da
la Cumissiun da l’Uniun europeica. Per-
tge gist l’aua? «Ils 28 da fanadur 2010 ha
l’ONU declerà ch’i dettia in dretg uman
a l’aua, e quai en ina resoluziun inoltrada
da la Bolivia e da 33 auters pajais (…).
Ils 13 da mars 2012 a Marsiglia [Proven-
za] ha il sisavel Forum mundial da l’aua
vuschà ina decleraziun ministeriala che
confermava il dretg uman a l’aua e pre-
tendeva protecziun per ils territoris da
palì natirala e per l’aua» (2). Perquai ha
l’ONU envidà cuss. fed. Burkhalter a re-
ferir tar ina scuntrada ministeriala d’in-
furmaziun davart l’aua. T. a. ha’l declerà:
«La crisa mundiala da l’aua è in dals pro-
blems politics, ecologics e socials ils pli
instants dal 21avel tschientaner (…).

Mintga uman dispona d’ina quantitad
d’aua adina pli pitschna. Ma la sfida è era
qualitativa: 80% da las auas persas dal
mund culan en l’ambient senza vegnir
tractadas. L’allontanament e la serena-
ziun da l’aua persa èn parts indispensa-
blas da l’explotaziun da l’aua. Plinavant
van a perder en il mund 40% da l’aua
duvrada da l’agricultura pervi da raits da
sauaziun permeablas. En blers intschess
idrografics transcunfinals daja grondas
differenzas tranter singuls exponents e
pajais (…). La Svizra sa sprova, sco stiva
d’aua da l’Europa, d’esser in model per
ils pajais limitrofs. Nus investin bler per
pudair als furnir aua da qualitad, ris-
tgond mintgatant inundaziuns per im-
pedir grondas catastrofas dal flum giu
(…). La Svizra po per exempel appurtar
sias experientschas efficazias en l’in-
tschess idrografic dal Rain. Là, suenter la
Segunda guerra mundiala, han ins intro-
ducì in’explotaziun transcunfinala da
l’aua che ha gidà a midar in territori an-
truras contestà ad ina da las regiuns las
pli paschaivlas dal mund.» Burkhalter
concluda: «2013 è l’onn internaziunal da
cooperaziun areguard l’aua. Igl è im
purtant che questa vegnia in element
relevant en l’agenda da la segirtad umana
(…). Perquai s’engascha la Svizra afin che
l’ONU integreschia l’aua e la segirtad en
sia agenda mundiala.»

La pasch smanatschada
en l’Africa dal vest

Il segund text da Burkhalter è sia decle-
raziun dals 26 da settember durant ina
«réunion de haut niveau sur le Sahel». Il
num geografic «Sahel» deriva da l’arab
«sahil» che munta «ur», «riva», «costa». Il
Sahel, tenor in nov lexicon franzos, è ina
«zona mez sitga, ina transiziun tranter la

Sahara e la savanna, pia l’Africa umida,
cun quantitads da plievgia tranter 400 e
600 mm che pussibiliteschan da cultivar
megl senza sauar (…) e da trair muvel.
Questa lunga strivla tanscha da l’Ocean
atlantic enfin al Mar cotschen (…). Il de-
sert avanza, uschè ch’il Sahel ha tendenza
a s’extender a cust da la savanna; dalon-
der setgiras catastrofalas» (3). Il lexicon
renviescha a set chavazzins: «Mali, Mau-
retania, Niger, Senegal, Sudàn, Tschad,
Etiopia». Burkhalter: «Ils pajais dal Sahel
èn gia daditg amis da la Svizra (…). Noss
lioms èn ferms e stretgs. La Svizra è tant
pli preoccupada da quai che schabegia en
la regiun, cunzunt en Mali. La situaziun
en quest pajais smanatscha la pasch e se-
girtad da l’entira regiun; quai punctuava
la resoluziun no. 2056 dal Cussegl da se-
girtad.» Lezza decleraziun dals 5 da fana-
dur 2012 palesava «sia gronda preoccu-
paziun pervi da la smanatscha dal terro-
rissem en il Mali dal nord cun la pre-
schientscha da commembers d’Al-Qai-
da.» Burkhalter: «Nus avain gidà a stabi-
lir lieus da dialog en las differentas re-
giuns da Mali ed en la republica limitrofa
dal Niger (…). Nus condolain a l’entir
pievel da Mali ed al gidain activamain en
questa greva situaziun. La Svizra ha aug-
mentà considerablamain ses sustegn
umanitar al Mali, dapi l’entschatta da la
crisa da provediment e segirtad, (…) e
cumpogna la regenza dal pajais tar la re-
tschertga d’ina pasch fundada sin tracta-
tivas (…). Il Mali po quintar cun l’agid
da la Cuminanza economica da stadis
[francofons] da l’Africa dal vest (Cesao);
lezza ha incumbensà la Burkina Faso da
cumpagnar il Mali or da la crisa. La Sviz-
ra ha gidà tar questa intermediaziun re-
giunala, sin giavisch da las autoritads da
Mali e dal Moviment naziunal da libera-
ziun d’Asauad (MNLA); ella interme-
diescha a moda imparziala tenor sias tra-
diziuns.»

L’ONU s’engascha per il Mali
Il MNLA è in moviment tuareg, pia da
linguatg berb, che pretenda l’autodeter-
minaziun per il Mali dal nord, part da
Sahara, ma che ha ussa pli tema dals is-
lamists extrems, tutpussants là, che da la
regenza dal pajais a Bamako. Ils 7 d’octo-
ber ha l’intermediatur Blaise Compaoré,
president da Burkina Faso, retschet ina
delegaziun dal MNLA che ha declerà:
«Autodeterminaziun per nus na munta
betg secessiun, mabain il dretg a la vita,
la sanadad e l’educaziun, ils dretgs poli-
tics ed il dretg da s’exprimer.» Ils 8
d’october ha il minister algerian d’affars
africans fatg visita a Bamako; l’Algeria,
cun sia atgna minoritad daTuaregs, è gea
limitrofa dal Mali dal nord en la Sahara.
Ils 9 ha il secretari general da l’ONU no-
minà in mess spezial per il Sahel: I sa
tracta da l’economist renumà Romano
Prodi, anteriur primminister talian ed
anteriur president da la Cumissiun euro-
peica. Lez duai elavurar ina strategia
d’agid per ils grevs problems umanitars e
da segirtad da la regiun. Ils 12 ha il Cus-
segl da segirtad da l’ONU, unanim, in-
cumbensà ses secretari general d’elavurar
aifer 45 dis «recumandaziuns detagliadas
e realisticas» per in’intervenziun da la
Cesao e da l’Uniun africana cunter ils is-
lamists en il Mali dal nord. Pir suenter,
il pli baud vers la fin da l’onn, vul il cus-
segl eventualmain lubir in’intervenziun
militara africana. En ina tala situaziun po
la diplomazia svizra segir gidar. Il Mali
cun ses var 15 milliuns olmas dovra ur-
gentamain la pasch.

1. Der neue Fischer Weltalmanach 2013.
Frankfurt am Main (Fischer Taschenbuch Ver-
lag, ISBN 978-3-596-72013-2) 2012, p. 442,
chavazzin «Sudan».
Der neue Fischer Weltalmanach 2013 (sco nota
1), p. 13, chavazzin «Wasser».
Alain Rey (ed.), Le Petit Robert des noms pro-
pres. Segunda ediziun repassada, curregida
ed actualisada. Paris (Dictionnaires Le Robert,
ISBN 2-84902-067-2) 2005, p. 1907, chavazzin
«Sahel».

L’adesiun da la
Svizra a l’Onu ha
chaschunà avant
10 onns ina viva
debatta en l’Arena
cunzunt tranter Jo-
seph Deiss (dretg)
e Christoph Blo-
cher (saniester).

KEYSTONE

Giubileum da 10 onns adesiun da la Svizra a la Onu. KEYISTONE



Pudair sajettar svelt lufs che fan problems
Il Parlament federal è a la tschertga da soluziuns per la problematica dal luf

MARTIN CABALZAR/FMR

� Damai che la refusa da la revisiun
da la lescha da chatscha na schlia
betg ils problems virulents cun ils lufs,
è la cumissiun responsabla dal Cus-
segl naziunal uss a la tschertga d’in
«cumpromiss raschunaivel ed equili-
brà». La FMR ha rimnà emprimas reac-
ziuns en il Grischun. La cumissiun per
ambient, planisaziun dal territori ed en-
ergia dal Cussegl naziunal ha decidì d'in-
oltrar tant in’iniziativa parlamentara che
vul reveder la lescha da chatscha sco er
ina moziun che pretenda inamidada im-
mediata da l’ordinaziun vertenta. Ques-
ta midada stess en cumpetenza dal Cus-
segl federal. Entant che l’iniziativa è ve-
gnida sancziunada da la cumissiun cun
in resultat fitg stgars da 12:11 vuschs e
duas abstenziuns, ha la moziun chattà il
sustegn unanim.

Dus differents scenaris
Tenor la versiun da l’iniziativa parla-
mentara duai la nova lescha cuntegnair
almain trais aspects: Primo «ina regula-
ziun pragmatica dals lufs cun rinforzar
las mesiras da protecziun da las munta-
neras sco era ulteriuras mesiras per la
convivenza tranter luf ed uman». Secun-
do «ina protecziun effizienta da spezias
d’animals periclitads» e terzo «in rinfor-
zament da la biodiversitad, principal-
main en connex cun corridors d’animals
selvadis e territoris da protecziun».

Damai che quest process legislativ po
la finala cuzzar plirs onns ha la cumissi-
un er inoltrà ina moziun che lubescha da
prender mesiras urgentas er sin funda-
ment da la lescha vertenta. I sa tracta qua
da rinforzar la protecziun da las munta-
neras e d’ina soluziun flexibla da sajettar
lufs «en cas da grevezza». Questas mesi-
ras urgentas duain pudair ir en vigur gia
la stad proxima.

Realisar svelt mesiras urgentas
Il minister da chatscha grischun Mario
Cavigelli è satisfatg ch'ins ha finalmain
realisà sin plaun federal che la dumonda
da la regulaziun dal luf e da la protecziun
da las muntaneras n'è betg schliada cun
il na a la revisiun da la lescha da chatscha.

La pli impurtanta conclusiun saja ch'il
Cussegl federal ed il departament re-
sponsabel interprendian immediat tut
quai che è pussaivel per nizzegiar conse-
quentamain las pussaivladads dadas sin
fundament da la lescha vertenta en favur
da las regiuns muntagnardas. «L'ordina-
ziun executorica ed il concept dals lufs
ston vegnir adattads uschia ch'els gidian
effectivamain er la populaziun da mun-
togna», di Cavigelli.

Il spazi d'agir saja qua grond, premess
che la voluntad saja avant maun tar la
Confederaziun. E quai senza metter en
dumonda da principi la protecziun dal
luf. L'intenziun dal parlament d'instra-
dar ina nova emprova per la revisiun da
la lescha saja a lunga vista «impurtanta e

gista». Ins stoppia dentant quintar che la
lescha vertenta restia anc en vigur ina bu-
na urella.

La Regenza grischuna haja accentuà
repetidamain vers Berna che las differen-
tas mesiras da protecziun da muntaneras
- saja quai cun chauns u mesiras tecnicas
- fetschian mo lura senn sche era ina re-
gulaziun da la populaziun creschenta da
lufs saja pussaivla, punctuescha Mario
Cavigelli vers la FMR.

Mo bels pleds na gidan nagut
Per cusseglier dals chantuns Stefan Eng-
ler che ha cun sia moziun mess en rucla
l'entira chaussa sin plaun federal èsi le-
graivel ch'ins ha renconuschì la necessi-
tad d'agir svelt. Ils problems ed ils qui-
tads dals purs na sajan numnadamain
betg svanids suenter il stgars na a la revi-
siun. Il cuntrari: «Ils victurs da la votazi-
un ston uss vegnir obligads a lur emper-
mischun da sustegnair ina soluziun prag-
matica per la problematica dal luf», di
Engler. Quant serius ch'els prendan quai
sa mussia uss en la dumonda sch'els èn
era pronts da lubir – cumplementarmain
a la protecziun da lasmuntaneras – da sa-
jettar a moda preventiva lufs problema-
tics. «Cas cuntrari stumplain nus quest
problem adina avant nus sco ina lavina,
che vegn adina pli rasanta.» Mo bels
pleds na gidian nagut. Gia primavaira e
stad proxima s'accentueschia il problem.
Fin alura spetga Engler da la Confedera-
ziun propostas per mesiras concretas.

Er Silva Semadeni è satisfatga
Ch'i sto dar inamidada, da quai è er l'an-
teriura presidenta da Pro Natura e vehe-
menta cumbattanta cunter la nova le-
scha, Silva Semadeni conscienta. Ella ha-
ja er tutta chapientscha per ils quitads
dals purs da muntogna. Per quest motiv
haja ella era gì sustegnì la moziun Engler.
Il Parlament haja dentant strapatschà la
lescha cun surchargiar il carr e dar als
chantuns in «schec blanco» per sajettar
lufs a moda preventiva. Era la maioritad
dal pievel haja la finala giuditgà che quai
giaja memia lunsch. «La proposta da rin-
forzar la protecziun da las muntaneras ed
el medemmument schluccar la proteczi-
un dals lufs sche quels chaschunan donns
è in bun cumpromiss», di Semadeni.

Tgi paja la protecziun da muntaneras?
Il maina gestiun da l'Uniun purila gri-
schunaMartin Renner che ha coordinà la
campagna da votaziun per la nova lescha
da chatscha punctuescha ch'ils purs pres-
tian gia gronda lavur ed hajan fatg gron-
das investiziuns finanzialas per proteger
lur muntaneras. Resguardond la topo-
grafia da tschertas alps saja quai dentant
ordvart difficil, damai ch'i saja nunpus-
saivel da far saivs dapertut. «Ina regula-
ziun flexibla e pragmatica dals lufs è ur-
genta sche nus vulain pussibilitar vina-
vant l'alpegiaziun», di Renner. Averta
restia er la dumonda da l'indemnisaziun.
L'Uniun purila grischuna s'occupia per-
manentamain cun questa problematica.

La lescha è refusada – pero ils quitads dals purs cul luf èn adina anc qua. FOTO BEN LACK /CC BY 2.0

Da la plima a la mieur dal computer: 
istorgia culturala dal biro 1850–2000 (part 1)

� Plima, sablun fin e ballabaina da
stizzar? Da blers utensils ch’eran pli
baud da muntada centrala entaifer la
lavur da biro han ins oz tut il pli in’idea
vaga. E co sa laschavan administrar
texts, glistas e cifras senza il compu
ter? Talas dumondas, ma er la transfur
maziun dal mobigliar e da la concep
ziun dals biros vegnan tractadas qua a
l’exempel da l’administraziun federa
la. Co pudain nus ans imaginar ils em
prims locals da lavur da l’administraziun
federala? Ils biros han palantschieus da
lain e palantschieus sura da gip, las pa
raids èn tavlegiadas – cun tavlegiadas bas
sas u autas. La paraid tranter las tavlegia
das ed il palantschieu sura è surtratga
d’ina tapeta. La glisch al plaz da lavur è
en emprima lingia glisch dal di che vegn
en da la fanestra. La glisch dal di vegn su
stegnida da lampas da gas.

Tge lavur fan ins? Tge signifitgescha
«administrar»? E co è sa midà quest «ad
ministrar» ils ultims 150 onns? Admini
strar signifitgescha oravant tut scriver. E
scrit vegni sesend davos in pult. Ins po pia
pretender ch’il pult e la sutga represchen
tian atgnamain l’unitad centrala da l’ad
ministraziun, pli baud ed oz. Da questa
unitad resulta il raster da construcziun

per l’emprim
edifizi – la
Chasa federala
ost –, ed anc oz
determinescha
l’unitad il ra
ster da con
strucziun dals

novs edifizis da l’administraziun ad Itti
gen u sin la Plazza Guisan a Berna. Bler
sa mida; la plima vegn remplazzada – oz
utiliseschan tuts la mieur dal computer.

Ils plazs da lavur da 
l’administraziun federala

Suenter la fundaziun da la Confedera
ziun l’atun 1848 metta la citad da Berna
a disposiziun ils emprims plazs da lavur
probablamain gia endrizzads per la Con
federaziun. I sa tracta da locals da lavur
per ils emprims set cussegliers federals e
l’emprim chancelier federal sco er plazs
da lavur per il stab da l’administraziun
ch’è al cumenzament anc pulit pitschen.
Ils emprims locals da lavur che vegnan
erigids aposta per l’administraziun fede
rala vegnan construids cun la chasa dal
Cussegl federal, oz la Chasa federala vest,
nua ch’i vegn lavurà dapi il 1857. La ci
tad da Berna construescha la chasa ed il
Cussegl federal surpiglia tenor il protocol
da collaudaziun il mobigliar. Davart l’en
drizzament da questa chasa dal Cussegl
federal cun sias salas per il Cussegl naziu
nal ed il Cussegl dals chantuns sco er da
las stanzas per il Cussegl federal e la fina
la las stanzas per ils singuls schefs dals de
partaments e lur administraziun savain
nus mo pauc. 84 emploiads d’admini
straziun cumenzan a lavurar en la chasa –

betg tuts n’han in plaz da lavur stabel en
in biro. I dat er in pedel ed in stgaudader.
D’in plan d’occupaziun da questa chasa
deriva la supposiziun ch’i deva, auter che
per ils schefs dals departaments, strusch
biros singuls. Chanzlists, secretaris,
translaturs e salters partan ils locals. La
vur da scriver fan tuts. Ils schefs dals de
partaments sesan davos il pult, ils chanz
lists e secretaris scrivan probablamain en
pe. La chasa porscha in tschert confort:
in stgaudament a vapur da la firma Sulzer
stgauda las salas dals cussegls sin 14 fin 15
reaumur, pia 17,5 fin 18,5 grads celsius.
En il protocol da collaudaziun vegnan
plinavant menziunads otg chamins da
marmel (cheminés) ed in dumber da pi
gnas betg numnà. Durant il mez onn
d’enviern ston ils emploiads prender cun
els in stganatsch per mintga mez di da la
vur per stgaudar lur plazs da lavur. Que
sta obligaziun remplazz’ins pli tard cun
ina contribuziun finanziala als custs da
stgaudar e finalmain abolesch’ins ella dal
tuttafatg. Lampas da gas penderlantas
sustegnan la glisch dal di. En il protocol
numnà vegnan menziunadas 52 lampas
cun 164 «becs» (spinas da gas). Per illu
minar las salas, ils corridors ed ils biros
cun lampas da gas han ins construì daspe
ras en il quartier da Marzili in agen im
plant da gas.

Edifizis sco or d’in cul
Suenter la revisiun da la constituziun 
l’onn 1874 è l’administraziun federala 
bler memia pitschna. Cun la revisiun han 
ins numnadamain surdà a la Confedera
ziun dapli cumpetenzas ed uschia era da
pli lavur. Ins è sfurzà da cumprar adina 
dapli edifizis u chasas e da prender a fit 

abitaziuns gia existentas. Insaquants dals 
edifizis da l’administraziun dad oz per 
lung da la Bundesgasse e da la Gurtengas
se èn lezza giada passads en possess da la 
Confederaziun. Per survegnir sut con
trolla l’activitad da construcziun e l’acti
vitad administrativa creescha il Cussegl 
federal il 1888 la Direcziun per construc
ziuns da la Confederaziun che vegn re
numnada l’onn 1979 Uffizi da construc
ziuns federalas e che sa numna oz Uffizi 
federal per edifizis e logistica. Las incum
bensas da l’uffizi èn oz sco pli baud da 
metter a disposiziun tant ils edifizis sco 
er il mobigliar e l’equipament per la la
vur d’administraziun.

El n’è betg mo responsabel per l’admi
nistraziun federala sco tala, mabain er per 
l’administraziun da duana, ils edifizis 
betg militars da l’armada, ils edifizis da la 
Scola politecnica federala, ils edifizis da 
la posta e dapi il 1906 era per ils edifizis 
da las Viafiers federalas svizras. La Direc
ziun per construcziuns da la Confedera
ziun publitgescha numerusas concurren
zas d’architectura per edifizis federals ed 
edifizis da posta e na surdat als victurs 
betg mo l’incumbensa da construcziun, 
mabain era tut quai ch’ha da far cun 
l’equipament dals biros, inclusiv il mo
bigliar, maschinas da biro, tarpuns, sum
brivals e l’ornament artistic. Paraids, 
mirs exteriurs e l’interiur vegnan creads 
il medem mument, uschia che tut para 
sco or d’in cul. I dat vairas ovras d’art 
cumplettas. Exempels èn il parlament 
(1896–1902), la Biblioteca naziunala 
svizra (1929–1931) e la Direcziun gene
rala da duana (1947–1951) – tuts a Ber
na – ed il Tribunal federal svizzer a Lo
sanna (1922–1927). 

Acquisiziuns e venditas tar 
l’administraziun da material

A partir dal 1898 vegn numnà en l’an
nuari federal in administratur dal mate
rial en la Chanzlia federala che s’occupe
scha da l’acquisiziun e da l’administra
ziun dad ulteriurs equipaments da biro. 
L’onn 1926 vegn menziunada l’emprima 
giada la Centrala federala per stampats e 
material ch’exista fin il 1999 sco post da 
stab da la Chanzlia federala. Cun la reor
ganisaziun da l’Uffizi da construcziuns 
federalas integresch’ins la Centrala fede
rala per stampats e material l’onn 1999 
sco sectur logistic en l’Uffizi federal per 
edifizis e logistica. L’equipament da biro 
vegn anc adina acquistà per tut ils edifi
zis da l’administraziun civils da la Con
federaziun sur questa centrala logistica.

Deplorablamain n’èn ils plazs da lavur 
da la Confederaziun betg documentads 
bain. Els n’èn strusch vegnids fotogra
fads, pir dal 20avel tschientaner han ins 
fotografias. Grazia ad actas en l’Archiv fe
deral, principalmain davart situaziuns 
insupportablas sco la mancanza da plaz, 
pon ins s’imaginar oz almain in pau co 
ch’ins lavurava da lez temp. Dals onns 
1934 fin 1974 èn avant maun cudeschs 
d’acquisiziun. En quels èn nudadas mi
nuziusamain tut las cumpras. Medema
main datti cudeschs dals onns 1933 fin 
1946 davart la vendita da mobigliar.

Sistems dad uras e la registraziun 
dal temp da lavur

A partir dal 1890 èn ils blers biros equi
pads cun in’ura electromecanica. Las 
emprimas uras da l’administraziun svi
luppescha Matthäus Hipp (1813–1893). 
L’ura principala stat a l’entrada da la cha
sa dal Cussegl federal (oz Chasa federala 
vest). Tut tschellas uras che pendan vi da 
las paraids dals biros èn colliadas cun el
la. Sistems dad uras cun in’ura principa
la ed uras secundaras hai dà fin il temp 
dal computer en la gronda part dals edi
fizis da l’administraziun. Il 20avel 
tschientaner vegn introducida l’ura da 
controlla per registrar il temp da lavur en 
l’administraziun federala. Oz ha il sistem 
cun badge remplazzà ella.

Pauc plaz per glistas senza fin
En vista a l’emprim edifizi che la Confe
deraziun erigia sezza, la Chasa federala 
ost, fa il Cussegl federal il 1874 ina re
tschertga en tut ils departaments e du
monda suenter las relaziuns da spazi.

Extracts da questa retschertga èn fitg 
infurmativs e descrivan il mund da lavur 
en la chasa dal Cussegl federal. Per exem
pel vegni ditg:

«Sut ils palantschieus sura han ins stuì 
metter si curunas per pudair deponer ils 

quints e las actas da quints che stuevan 
adina esser a disposiziun. En consequen
za èsi stà necessari da plazzar en las stan
zas stgalas che impedivan ed engrevgia
van la lavur. L’emprima incunvegnien
tscha che impedescha l’andament da las 
fatschentas è la mancanza da spazi resp. 
da paraids per metter si curunas, stgaffas 
e caums che pussibilitassan da tegnair da
part las actas ed il material e facilitassan 
uschia ordvart la circulaziun. La segunda 
incunvegnientscha pertutga il spazi in
suffizient per avunda maisas da lavur. Per 
ina gronda part da las fatschentas du
vrain nus formulars pli gronds e per scri
ver quints e glistas stuain nus avair a dis
posiziun documents voluminus. En pli 
promovessan maisas pli grondas per 
archivar ed ordinar ils numerus docu
ments la lavur. Sco terz stuain nus cum
paregliar u collaziunar permanentamain 
il mandat postal cun il biro ed il quint ge
neral e.u.v. per scriver e controllar ils 
quints mensils e las bilantschas corre
spundentas. Quai occupa il medem mu
ment 2–4 funcziunaris e l’ulteriur persu
nal vegn consequentamain disturbà.»

En l’administraziun federala vegn 
scrit bler: glistas e documents senza fin 
che ston vegnir sortids. Controllar renda 
necessari curunas, fa canera – vuschs che 
cumpareglian glistas –, pretenda pro
ducts spezials sco per exempel buls, do
vra temp, ruaus e concentraziun, per 
exempel per quintar.

Palpiri, scrivers, mobiglias
en format da DIN

Las artgas da palpiri che vegnan duvradas 
per scriver èn d’in format pli grond che 
quellas dad oz. Quai chaschuna difficul
tads a l’Archiv federal che magasinescha 
tut las actas da l’administraziun federala. 
Las grondas artgas da palpiri ston vegnir 
deponidas en stgatlas spezialas. La nor
maziun dal palpiri deriva da l’onn 1922 
da la Germania (Institut tudestg per la 
normaziun DIN: formats dad A1 fin 
A7). Fin che las grondezzas da norma 
pon sa far valair dovri in temp ed era su
enter l’onn 1922 han per exempel ils cu
deschs da controlla anc ditg in format 
memia grond – probablamain avev’ins 
cumprà in grond dumber d’exemplars. 
La norma da DIN influenzescha il mund 
dal biro a moda persistenta: tut ils acces
soris, ils perfuraders, dentant era las ma
schinas da scriver e pli tard las maschinas 
da copiar vegnan concepids tenor questa 
norma. Era l’ordinatur federal che vegn 
producì dapi il 1908, patentà il 1989 da 
la firma Biella da Bienna, ha surpiglià il 
format DIN ed influenzescha danova
main il mobigliar da biro: l’autezza e la 
profunditad da las curunas sa drizza anc 
oz tenor las mesiras da l’ordinatur fede
ral.

Ins scriva cun ina plima, sablun fin e 
pli tard ina ballabaina da stizzar sin in 
suttamaun da tgirom u palpiri da tolcas. 
Pli tard vegn tiers in cuntè per sgriflar ora 
la tinta. Mintgatant ha il pult ina garni
tura per utensils da scriver e documents. 
Brevs dictadas, rapports e decisiuns ve
gnan stenografads. Archivalias da 
l’Archiv federal mussan ch’ins salva sa
vens duas versiuns dal medem docu
ment, numnadamain ina en stenografia 
ed ina copia bella.

Fin ils onns 1880/90 è la lavur da biro stada segnada da la penna da scriver. FOTO: PD

Da la plima a la mieur dal computer: 
istorgia culturala dal biro 1850–2000 (part 2)

Maschinas da scriver e computers
en concurrenza da temp

Il 1885 organisesch’ins ina concurrenza
per il med da scriver pli effizient: la scritti
ra a maun ed ina maschina da scriver da
Remington ina cunter l’autra. Per evitar
avantatgs per motivs linguistics dic
tesch’ins in text englais e mesira il temp. Il
resultat è cler: in gudogn da temp marcant
cun la maschina da scriver. «Ch’ins po gu
dagnar temp cun la maschina è in fatg
nunmidaivel per tut ils commembers dal
Cussegl federal ch’han fatg part da l’expe
riment en l’avantchombra da la sala dal
Cussegl naziunal. Nus regurdain al fatg
ch’in scriptur fitg rutinà da la Chanzlia fe
derala ha stuì interrumper la concurrenza
cun signur Maas (agent da la fabrica da
maschinas da scriver), perquai ch’el na pu

deva betg pli
suandar.»

La concur
renza ha per
consequenza
ch’ins cumpra
spert las empri
mas duas ma

schinas da scriver da Remington per l’Ad
ministraziun federala svizra. Uschia cu
menza l’avanzament da la maschina da
scriver. Da qua davent fan ins la copia bel
la dal dictat cun la maschina da scriver cun
la pussaivladad da gist far pliras copias. Per
las copias dovr’ins palpiri da charvun e pal
piri da trabat fitg fin. Las maschinas da
scriver èn custaivlas. Ins sviluppescha pia
ina maisa cun ina surfatscha per la maschi
na da scriver che po vegnir sbassada meca
nicamain. Il medem mument pon ins trair
da sutensi ina schalusia serrabla per serrar
en la maschina da scriver suenter la lavur.
Maschinas da scriver fan era canera. Ins la
vura perquai en locals separads ed en lieus
da scriver centrals. Ils scripturs enco
nusch’ins era vi da la vestgadira. Al cumen
zament exista insatge sumegliant ad in’uni
furma da birolists. Els portan mantels da
lavur alvs, blaus u grischs – in tschert ve
stgì suren – e mongets alvs. Lavur da scri
ver vala da princip sco lavur netta ed em
pernaivla.

Il 1914 mancan maschinas da scriver
per la mobilisaziun generala. Var 250 000
schuldads vegnan clamads al servetsch mi
litar, ina gronda lavur administrativa. «Ins
ha engaschà 35 novs collavuraturs, las ma
schinas da scriver han ins prendì a fit. Las
maschinas da scriver ch’èn vegnidas cum
pradas en consequenza da la mobilisaziun
vegnan reparadas e vendidas per in pretsch
reduci a l’administraziun.»

Maschinas da scriver restan custaivlas e
vegnan reparadas er da la Centrala federa
la per stampats e material en l’agen lavura
tori. Qua sa furma cun ils onns ina collec
ziun da maschinas da scriver impurtanta,
pli tard vegnan tiers era maschinas da
quintar e da dictar ed auters apparats ch’ins
chatta oz en il Museum naziunal svizzer.

La maisa per la maschina da scriver sa
sviluppescha vinavant: ella è vegnida pli
pitschna, pli profunda e pli movibla. In
grond pass è l’emprima maschina da scri

ver electromecanica ils onns 1950 e la ma
schina da scriver cun chau ils onns 1960.
Quests agids da scriver pretendan ina col
liaziun electrica al plaz da lavur. Nagut na
mida dentant uschè radicalmain il mund
da lavur sco il computer che arriva ils onns
1970 en l’administraziun federala. Suen
ter in virivari inizial cun l’acquisiziun fun
desch’ins in uffizi per coordinar ils pro
grams d

a quest nov «med da scriver»: l’Uffizi fe
deral d’informatica e telecommunicaziun.
Spert èsi numnadamain cler ch’i na va betg
mo per scriver, arcunar e curreger pli facil
main texts, cifras e glistas, mabain per
archivar texts e maletgs e cun l’invenziun
da l’internet la finala era per ina commu
nicaziun totalmain nova entaifer ed ordai
fer l’administraziun. Ins ha preditg il biro
senza palpiri. Quai na succeda betg, ma tut
ils process da lavur da l’administraziun èn
pertutgads da grondas midadas chaschu
nadas dal svilup dal mund digital.

Novas incumbensas,
adina dapli forzas da lavur

Dapi il 1848 crescha l’administraziun fe
derala cuntinuadamain, dad 84 plazzas
l’onn 1857 sin var 34 000 plazzas da lavur
l’onn 2015. Conclus ed ordinaziuns han
per consequenza adina dapli incumbensas
che pon esser vaira specificas: uschia pro
ducescha la Fabrica federala da batter mu
naida – oz Swissmint – dapi il 1851 mu
naida, munaidas commemorativas e me
daglias. La Topografia naziunala svizra – oz
Swisstopo – elavura dapi l’onn 1865 char
tas dal pajais. La Direcziun per construc
ziuns da la Confederaziun, resp. l’Uffizi da
construcziuns federalas ed oz l’Uffizi fede
ral per edifizis e logistica procuran dapi il
1888 per ils edifizis necessaris da la Con
federaziun.

Glisch dal nord per dissegnaders
Oravant tut per las incumbensas da disse
gnar – sbozs per munaidas, plans per pro
jects da construcziuns civilas e militaras,
chartas dissegnadas – è ina buna illumina
ziun indispensabla. Quai chaschuna adina
puspè reclamaziuns:

«Per exempel lavuran en duas stanzas
che n’èn betg pli ladas ch’ina fanestra trais
dissegnaders che sa lamentan che lur egls
pateschian da la glisch fitg dischavantagiu
sa, e ch’els na possian betg ademplir lur la
vur tenor giavisch.»

L’edifizi a la Hallwylstrasse 4 a Berna
ch’ins construescha l’onn 1889 per la To
pografia naziunala svizra è drizzà uschia
ch’ils dissegnaders pon profitar da la buna
glisch dal nord sin lur surfatschas da lavur.
Tut questas professiuns spezialas sa servan
oz dal computer. Dissegnaders, laboran
tas, directuras, schefs da partiziun u em
ploiads, far glistas, controllar cifras: tut
vegn fatg al computer. Il monitur preten
da era relaziuns da glisch spezialas. N’è pia
sa midà gnanc uschè bler?

Ergonomia empè dad ierarchia
Il pult e la sutga èn al cumenzament anc in
pli ferm simbol per la posiziun ierarchica

da lur «possessur». In schef da departa
ment ha in pult cun chaschuttas, corpus
lateral, ornà e surtratg cun lain nobel ed
ina sutga pulstrada. Schefs da departament
e directurs d’in uffizi han pli baud sco oz il
dretg d’in agen biro cun uschenumnà mo
bigliar spezial. La sutga dal schef è pulstra
da ed ha ina spunda auta e pusals. Fin al
stgalim schef da partiziun han ins anc ditg
fatg questa differenza: anc ils onns 1970 e
1980 èn sutgas cun pusals in privilegi per
persunas a partir da la classa da paja 24.

Cun l’arriv dal computer sesan ils col
lavuraturs bler pli ditg davant lur monitur
e la dumonda da l’ergonomia vegn pli im
purtanta. Ils onns 1980 vegnan relascha
das las emprimas prescripziuns. Ellas na
pertutgan betg mo l’ergonomia, mabain er
la segirezza al plaz da lavur. Il pe da la su
tga sto dapi lura stringentamain avair
tschintg bratschs. Oz èn tut las sutgas pul
stradas e spustablas en l’autezza e la pro
funditad, ergonomicas ed equipadas cun
rollas.

Dal «ruver federal» a K100
Al cumenzament han las maisas da lavur
simplas dals secretaris chommas turnicla
das ed in simpel plat da la maisa. I dat mai
sas da laina da pign e maisas surtratgas,
maisas grischas e savens maisas da star en
pe. Fin ils onns 1930 cumpr’ins per min
tga unitad da biro in agen mobigliar. Ils
onns 1930 sviluppesch’ins l’emprim pro
gram da standard. Suenter ils plans da la
Centrala federala per stampats e material
datti in program da mobigliar da biro che
vegn producì da laina da ruver, l’usche
numnà «ruver federal». A disposiziun stat
tan pults da scriver cun in u dus corpus la
terals, curunas autas stretgas cun schalusias
verticalas e regals traversals per duas u trais
retschas d’ordinaturs che pon medema
main vegnir serrads cun schalusias. Il mo
bigliar vegn fatg da scrinaris locals tenor ils
plans da Berna. La normaziun ha l’avan
tatg ch’il mobigliar po da tut temp vegnir
duvrà en in auter lieu. El vegn administrà
en in lieu central e marcà cun numers d’in
ventari sin plattinas da metal. Cun glistas
controllesch’ins l’inventari che vegn ma
gasinà centralmain per la reutilisaziun u
mess d’ina vart. Var 10 000 emploiads da
la Confederaziun èn sesids davos pults da
ruver. L’onn 1971 publitgescha la Centra
la federala per stampats e material ina con
currenza per il sboz d’in nov program da
mobigliar. La firma Max Zimmermann,
Kleindöttingen, gudogna la concurrenza.
L’emprima seria vegn fatga or da laina dad
ulm. Da quel temp èn blers ulms en l’en
tira Europa infestads d’in bulieu, uschia
ch’il dumber da plantas sa reducescha fer

mamain. Ins decida da producir il mobi
gliar cun ina surtratga da rascha artifiziala
empè dad ulm. Quai è il cumenzament da
l’uschenumnà K100 (Kellco 100, seria da
tuns grischs): ina maisa, in modul da dis
cussiun radund, corpus sin rollas per met
ter sut la maisa en. E puspè stgaffas traver
salas cun duas u trais curunas, cun in’au
tezza ed ina profunditad adattada a l’ordi
natur federal.

La construcziun nova a l’Effingerstras
se 20 en il City West a Berna è l’emprim
edifizi che vegn equipà cun quest mobi
gliar, dentant anc cun ils emprims models
grisch stgirs (grisch 119). Ins sviluppescha
vinavant il mobigliar e producescha el gia
a partir da la segunda seria en in grisch pli
cler (grisch 100) ch’è pli empernaivel per
l’egl uman.

Multispace sco standard en l’avegnir
Ils onns 1990 cumenza il trend dals usche
numnads biros cumbinads: pitschens bi
ros singuls cumplettads cun zonas da scun
trada. Ils locals dal Departament federal
d’affars exteriurs ad Ausserholligen èn ils
emprims che vegnan sutdividids uschia.
Probablamain èn var 34 000 plazs da lavur
da l’administraziun federala anc adina
equipads cun il mobigliar K100.

E tge è l’avegnir dal plaz da lavur? En
tge direcziun ch’il viadi pudess ir mussan
las emprimas emprovas cun l’uschenumnà
program da multispace che vegnan fatgas
il 2015 en l’Uffizi federal per edifizis e lo
gistica. Fin ussa cumpiglia in plaz da lavur
nov meters quadrats, in’unitad da dus plazs
da lavur dudesch meters quadrats. Il trend
va en direcziun dal biro da pliras persunas
cun sis meters quadrats per plaz da lavur.
Mo pli ina maisa cun computer vegn mes
sa a disposiziun. Il telefon vegn adattà a la
nova tecnologia, ils apparats da telefonar
vegnan remplazzads cun ils uregliers che
mintga collavuratur porta. Per telefonar
duain vegnir duvradas sutgas cun pusals
pulstrads spezialmain per l’acustica. Per
discussiuns servan inslas da sesida, ina sort
da sutga cun ureglias surdimensiunada
cun dus plazs da seser in visavi l’auter, tran
teren ina maisa. Inslas da lavurar sume
gliantas per lavur concentrada e differen
tas stanzas per differentas funcziuns – pia
multispaces – cumpletteschan l’infrastruc
tura. Surfatschas per deponer utensils dat
ti mo paucas. En l’avegnir spetga forsa il
plaz da lavur impersunal, perquai che col
lavuraturs pon s’annunziar ed acceder a lur
documents cun mintga computer. Il com
puter n’ha probablamain betg per conse
quenza ch’il plaz da lavur vegn abolì, ma
forsa ha el per consequenza l’aboliziun pass
a pass dal plaz da lavur individual.

«Construcziuns federalas» – 
ina publicaziun da l’Uffizi federal 

per edifizis e logistica
La chasa dal Cussegl federal a Berna è sta
da il 1857 l’emprim edifizi ch’è vegnì 
construì per il giuven stadi federal. Ad el
la èn suandads ulteriurs edifizis repre
schentativs per la Confederaziun: dal Po
litecnicum a Turitg sur il Palais de Justi
ce a Losanna fin al Tribunal penal federal 
a Bellinzona. Ma era staziuns ed uffizis 
postals, casernas dal militar ed uffizis da 
dazi sco er ina rait da viafier e d’autostra
das spessa fan part da l’ierta d’edifizis da 
la Confederaziun. Tut quai furma la me
moria collectiva svizra ed intermediescha 
las valurs da noss pajais a l’exteriur.

Dapi il 1999 è l’Uffizi federal per edi
fizis e logistica responsabel per 2600 im
mobiglias che la Confederaziun posseda
en Svizra ed a l’exteriur. Da quellas fan
part chasas da biros per l’administra
ziun, ma er ils edifizis represchentativs
da la Confederaziun enturn la Chasa fe
derala e las ambassadas en l’entir mund.
L’Uffizi federal per edifizis e logistica
mantegna quests edifizis, als adattescha
als basegns dal temp ed als engronde
scha sche necessari. Numerusas con
strucziuns federalas èn monuments ar
chitectonics prezius che duain vegnir
mantegnids e tgirads per la posteritad.
Construir edifizis per la Confederaziun
è damai dapli che mo metter a disposi
ziun surfatschas e spazis. Igl è in’incum
bensa culturala.

En l’exposiziun ambulanta «Con
strucziuns federalas» dal 2016 ha l’Uffizi 
federal per edifizis e logistica dà in’invi
sta en sia lavur. Quai è vegnì fatg a maun 
d’ina selecziun d’edifizis ch’han mess las 
activitads da construcziun da la Confe
deraziun er en il context istoric. Il vast ca
talog d’exposiziun cuntegna er tut ils 
texts en versiun rumantscha, tranter au
ter il tractat davart l’istorgia culturala dal 
biro ch’è vegnida preschentada qua en 
duas parts.

La maschina da scriver – agid indispensabel en biro durant in entir tschientaner.  FOTOS PD

La preschentaziun:
Monica Bilfinger. Da la plima a la 
mieur dal computer. Il plaz da lavur 
en transfurmaziun. En: Uffizi federal 
per edifizis e logistica (ed.). Construc
ziuns federalas. L’architectura da la 
Svizra uffiziala. Turitg 2016, p. 433–
449.

Dapli infurmaziuns:
chatta.ch/?hiid=4266
www.chattà.ch

Il biro modern: en tschertga da l’equiliber tranter lieu da concentraziun e da collavuraziun.

In saut da la tradiziun – atgna ed ertada
Il nov disc «L’alva» dad Alexi e Marcus

DA BENEDETTO VIGNE 

 � Igl era franc stà in sbagl da vulair a ses 
temp ils onns otganta collocar Alexi e 
Marcus entaifer la naschientscha d’in 
moviment da musica moderna ruman-
tscha, vul dir da numnar il duo pèr a pèr 
cun Hades e CCR (abstrahà da la du-
monda schebain quellas bands sursilva-
nas eran insumma sezzas modernas). Ale-
xi e Marcus n’eran betg moderns en quest 
senn musical, els faschevan plitost part 
d’ina tradiziun ch’era però stgarsa en Sur-
selva (al cuntrari da l’Engiadina), quella 
dal chantastorgias, dal trubadur vagant, 
che porta cun sai simplamain ghitarra e 
vusch. Quai che n’excluda betg la pus-
saivladad da tractar «fiers chauds» en lur 
chanzuns, da quai «ch’ei dat buc tier 
nus». Pia dad esser en in tschert senn re-
voluzzers u revoltaders.

Ina madirezza cantica  
Al cuntrari da parents musicals, sco per 
exempel in Reinhard Mey, èn els restads 
fidaivels a quella exposiziun «folkusa», 
han silpli agiuntà qua u là instruments or 
da geners universals, sco quai ch’els fan 
uss sin lur novischem, oramai tschintg-
avel portatun: il clavazin da la classica, la 
clarinetta da la populara, la gìa dal saut 

medieval, il saxofon dal jazz. Quai ch’ins 
auda perencunter fitg bain è ina tscherta 
madirezza cantica, in cumià da quellas 
vuschs puerilas, magari in pau dultschet-
tas, ch’avevan anc marcà lur emprims al-
bums. Alexi e Marcus èn oramai er en per 
ils sessanta, ed ensasez stuess quest album 
bunamain purtar il titel «la brina» empè 
da «l’alva».

Ma spass beiseite, i va qua per chan-
zuns novas, u silmain per chanzuns «re-

novadas». Quai che dat en egl u en ure-
glia è il plaz prominent ch’ils dus chant-
auturs dattan ad auturs e cumponists es-
ters istorics: Gian Fontana, Benedetg 
Dolf, Alfons Tuor, Eduard Lombriser, 
plus ils dus Derungs, Gion Giusep e 
 Gion Antoni. Ina reverenza envers la tra-
diziun culturala. Ed envers la veglia poe-
sia exemplarica che n’era ensasez betg 
bler pli inspirada che quella atgna odier-
na, plitost paupra da metafras. Ma sco 

ditg, Alexi e Marcus èn surtut chanta-
storgias, e là mussani er lur fermezza, re-
stond quasi fidaivels als «fiers chauds», 
sche er mo en moda subtila: Violenza in-
cestica en «Il cavagl alv», il mitos da stri-
as en «L’uolp», la derivanza dubiusa en 
«Maria Catrina», la sperdita da la reli giun 
en «La steila». Nundir dal bel «remake» 
dal famus «Toni de Strada».

In saut fantastic 
dals chantastorgias

E tut quellas quindesch istorgias ed ob-
servaziuns pacheteschan ils dus, ense-
men cun ina buna dunsaina da giasts in-
strumentals e cantics, en ina musicali-
tad nunditga. Chaminond da dur a moll 
ed enavos, faschond gieus da ritem e mi-
dadas da tact, ristgond pitschnas fugas, 
canons e corals. Sa sperdend en arias 
bran duardicas ed en nivlas elton-johni-
cas, rimnond zinslas ziganas e passidas 
da menuet. E bel amez tut quai ina bur-
lesca in zic plumpa, deditgada a la visch-
nanca pli u main nativa da Trun, ina 
sgnocca che citescha la melodia dal su-
prem imni sursilvan e parafrasescha ina 
veglia chanzun d’in collega chantautur 
ladin. «L’alva» – in saut fantastic da las 
diversas tradiziuns, las atgnas, las erta-
das e las emprestadas.

La tschintgavla 
«platta» dad Alexi 
Nay e Marcus Hobi 
cumpara quests dis.

Marcus Hobi ed Alexi Nay furman dapi var 35 onns in duo musical. FOTOS MAD/RTR

Discurs cun il psicolog Carlo Strenger
Respectar las temas da tschels

DA GUIU SOBIELA-CAANITZ

 � Da zercladur han votantas e votants 
dals stadis da l’Uniun europeica (UE) 
elegì lur represchentaziun parlamen-
tara a Strassburg.  Ils commentaris han 
cunzunt punctuà ils progress da la dre tga 
extrema. Il schurnalist Pierre Heumann 
ha discutà ils resultats cun il publicist 
Carlo Strenger (*1958 a Basilea), docent 
da psicologia e filosofia a l’Universitad da 
Tel Aviv, la segunda citad da l’Israel che 
ha uffizialmain num «Tel Aviv-Jafa». I 
 suonda la quintessenza da sias declera-
ziuns.

Cosmopolits e populists
Ils resultats n’han «betg propi» surprais il 
psicolog: «Ins stueva spetgar ils gudogns 
da las fracziuns eurofobas e da la vart 
dretga. Il naziunalissem populistic ha dà 
enavos ina vusch e lur luschezza a blers 
umans da las classas socialas ed economi-
cas flaivlas (…). (…). La vita da 70% da 
la populaziun ha lieu aifer in radius da 24 
km [en media], e quai da la tgina a la fos-
sa (…). Gia daditg ha lezza glieud l’im-
pressiun da vegnir in termagl per forzas 
ch’ins na possia tuttina betg influenzar. 
Ins sa senta perquai umilià (…). – Umi-
lià da la regenza? – Na be da lezza (…), 
mabain era d’intellectuals fitg mobils e 
d’aut nivel che pledan bain englais (…). 
Tschels èn rentads vi da lur lieu d’origin 
e na lessan che quest sa midia. Ils cosmo-
polits na vegnan betg a broc cun quels. 
Perquai datti adina puspè divergenzas 
tranter ils cosmopolits e quels ch’èn atta-
schads a la patria. Quai è in dals conflicts 
centrals da noss temp (…). Ils Verds  

s’occupan dapli da schliar problems da 
l’ambient local; perquai recaltgan els 
meglier tar elecziuns (…). Ils cosmopo-
lits ston adina sa dumandar sche lur at-

gnas pre staziuns tanschian. Quai po ma-
nar ad anguschas (…). Jau [sco publicist] 
vi mussar ch’igl è fitg cumplitgà da viver 
sco liberal cosmopolitic, perquai ch’ins 

sa dumonda adina sche quai ch’ins fa ha-
ja in senn.» Strenger ha scrit in essai in-
titulà apunta: «The Fear of Insignifican-
ce» («La tema da nun avair nagin senn»). 

El punctuescha: «Nus basegnain experts 
ed elitas per che nossa societad funcziu-
nia. 

Respectar las anguschas
Il manco da l’elita liberala è ch’ella na sa 
betg dar d’encleger sias missivas ed enco-
nuschientschas a la populaziun (…). 
Blers sa sentan smanatschads da tenden-
zas da globalisaziun sco l’UE, per exem-
pel la figura quasi proverbiala dal toler 
polonais bler pli favuraivel che ses colle-
gas englais (…). Lezzas anguschas nun-
fundadas derivan mo dal patratg che la 
globalisaziun disfetschia il dachasa, sia 
cultura omogena e la medema cretta 
(…). L’elita duess tadlar e dialogar cun 
glieud d’autra opiniun politica. Gist ils 
umans pli cultivads e privilegiads sto re-
spectar las anguschas. En l’Europa conti-
nentala ston ins ponderar quants fugitivs 
ch‘ella possia integrar senza che la socie-
tad saja propi surchargiada (…). Lez pro-
blem na pon ins betg resolver senza il mi-
litar. Durant settanta onns ha l’Europa sa 
disada da transmetter als USA ses quitads 
da segirezza. Quai na va oz betg pli. I vul 
in’armada pronta ad ina resposta per sa 
dustar cunter privels che pudessan per-
vegnir en ils proxims decennis.» Dapi 
passa ventg onns scriva Strenger «colum-
nas per ‘Haarez’, la gasetta sanestra libe-
rala da l’Israel  (…). El crititgescha vehe-
mentamain la politica coloniala israelia-
na ch’el resguarda sco moralmain e poli-
ticamain privlusa per il pajais» (Carlo 
Strenger – Wikipedia). 

Funtauna: Intervista da Carlo Strenger en il ma-
gazin «Tachles», 14 da fanadur 2019, JM Jüdi-
sche Medien AG, Turitg, pp. 16–17.Carlo Strenger, il psicolog. MAD

Nadal
Die neue Ausgabe der «Terra Gri -
schuna» erscheint in der Vorweih -
nachts zeit. Deshalb wollen wir uns
ein wenig mit dem Feiertag, bei
dem speziell das Schenken im
Zentrum steht, beschäftigen. Vor
allem wollen wir einen Blick in ein
paar europäische Länder werfen,
um eini ge Weih nachtsbräuche
ken nen zulernen. 

La nova ediziun da la TG cumpara
gist avant Nadal. Perquai vulain
nus ans fatschentar in pau cun
questa festa,  en il center da la
quala stat oz surtut la tradiziun da
far regals. Nus vulain surtut dar
in’egliada en varsaquants pajais
da l’Europa per emprender d’en -
co nuscher in pèr usits da Nadal.

En las regiuns dal nord èn las
isan zas da l’enviern colliadas stre -
tgamain cun la festa da Nadal.
Quai cumenza gia cun ils usits
dals morts a l’entschatta dal temp
d’advent e tanscha fin a Nossa -
duna da chandailas (2 da favrer).
Ils usits èn vegnids interpretads
sco dramas spirituals en ils gieus
da Nadal e represchentads dapi il
16avel tschientaner en furma da
las stallas da Nadal. Las emprimas
represchentaziuns scenicas èn
documentadas per la Frantscha
dal 11avel tschientaner.

In simbol da Nadal è il pignol.
Dapi l’onn 1800 al pon ins chattar
en las chasas burgaisas da Turitg,
Minca, Vienna e Transilvania. El
vala l’emprim sco accessori prote-
stant, ma vegn surpiglià plaun a
plaun era da la populaziun catoli -
ca. L’onn 1816 introducescha Hen-
riette Alexandrine da Nassau-
Weilburg il pignol a Vienna. La
guerra da 1870/71 ha popularisà il
pignol era en Frantscha. Il 1912
pon ins admirar l’emprim pignol
«public» a New York.

En Svezia entschaiva il temp da
Nadal cun l’emprim Advent. La
festa da la Sontga Lucia ils 13 da
december è l’eveniment principal
avant Nadal. Sco en auters pajais
dal Nord porta Son Niclà il regals
la Nadalnotg. Per quest motiv vala
ils 24 da december sco Nadal. Era
en Svezia è il mangiar ina part
cen trala. Bunamain mintga fami -
glia sa raduna enturn l’uschenum-
nà julbord, la «maisa da Nadal».
Betg mancar astga il schambun
da Nadal e sa chapescha datti
bie ra e vin ars da baiver. In spezia-

litad sa numna glögg, ina spezia
da vin chaud da mandels e coclas
che vegn servida en pitschens bi-
tgers. Suenter che tuts han man -
già e bavì vegnan fatgs ora ils re -
gals che spetgan sut il pignol.
L’autra damaun a las sis u las set
van bleras Svedaisas e blers Sve -
dais a la messa marveglia che
concluda las festivitads. Ina tradi -
ziun tut speziala en Svezia èn ils
films animads da Disney che ve -
gnan mussads a la televisiun e
guardads da l’entira famiglia min -
tgamai il suentermezdi avant il jul-
bord.

En Finlanda ha Son Niclà num
joulupukki, en rumantsch «buc da
Nadal». Questa expressiun deriva
d’in temp, cura ch’igl era usità da
sa mascrar cun fols da chauras
suenter il mangiar da Nadal. Oz è
il joulupukki simplamain in um da
Nadal, ha dentant in pèr proprie -
tads caracteristicas. Ses dachasa
è en la Laponia. El na ruschna
betg tras il chamin en las stivas,
mabain splunta vi da l’isch e du -
monda adina sco emprim: «Datti
qua uffants pulits?» El porta ves -
tgadira cotschna e chauda e na va
mai senza channa. Da chasa a
chasa va el cun ina schlitta da ren.
Da mangiar datti tradiziunalmain
schambun da Nadal, scuflà da tar-
tuffels e ravas, e salata da risch -
cotschnas. Sco pastizarias prepa -
ran ils Finlandais pettas da paiver
e tastginas da pasta da sfegliada
en furma da staila che vegnan
emplenidas cun buglia da palogas.

En Spagna survegnan ils uf -
fants ils regals dals Trais Sontgs
Retgs ils sis da schaner. Per uf -
fants malobedaivels datti dentant
mo tocs da charvun. En bleras
citads spagnolas vegn l’advent
dals Trais Retgs festivà cun in til

ils tschintg da schaner. Savens
arrivan ils protagonists sin cha -
mels. Ils uffants mettan paun ed
aua sco proviant avant l’isch. Tenor
in’autra tradiziun n’han ils Spa -
gnols nagins pignols. Els orne -
schan lur abitaziuns mo cun stal -
las da Nadal. Ils 22 da december
ha lieu il sorteo da Navidad, ina
lotteria da Nadal fitg populara.

En la Tschechia vegnan ils regals
repartids ils 24 da december (Ste-
dry den). L’uffant Jesus duai avair
purtà quels. Tenor tradiziun na
vegn mangià nagut avant la tscha-
vera da Nadal ed avant che far ora
ils pacs. Autras tradiziuns han da
far cun da tuttas sorts profezias.
Mails vegnan tagliads en crusch:
sch’ina staila cumpara en il puegl,
datti in bun onn; sch’ina crusch
cumpara, datti in onn nausch. Mat-
tas bittan lur chalzers sur las spat-
las per guardar, sch’ellas pon prest
quintar cun ina maridaglia. Quai
duai esser il cas, sch’il piz dal chal-
zer mussa vers l’isch.

En la Pologna entschaiva il
temp da Nadal cun l’emprim Ad -
vent. Il temp d’advent è in temp da
curaisma che va pir a fin la Nadal-
notg. Nadal è la festa da la fami -
glia gronda. Il mangiar (wigilia)
entschaiva pir, cura che l’emprima
staila è vesaivla (gwiazdka). Ins
metta adina ina pusada dapli che
necessari a maisa. Quella è reser-
vada per ina visita nunspetgada e
vala sco simbol da l’ospitalitad. Sin
mintga plat hai in’ostia cun in ma -
letg (per gronda part maletgs da
persunas sontgas). Avant ch’ins
entschaiva a mangiar dat mintgin
in toc da sia ostia als auters com -
members da la famiglia e rumpa
giu in toc da l’ostia da quel che
sesa visavi. A medem temp ve -
gnan exprimids ils megliers gia -

vischs per l’onn che vegn. Pervi
dals apostels consista il mangiar
da Nadal tradiziunalmain da du -
desch tratgas. Cun excepziun dal
pesch, savens datti carpa, èn quel-
las vegetaras. Pir suenter ch’ins
ha mangià vegnan fatgs ora ils
regals. Suenter va l’entira famiglia
a messa.

In’impurtanta part da la festa
da Nadal en Rumenia èn chan -
zuns da Nadal. L’emprim di da Na -
dal van chantadurs tras las vias e
giassas da citads e vischnancas.
Enta maun han els ina staila da
chartun e da palpiri illustrada cun
scenas biblicas. Uffants pitschens
van da chasa a chasa, reciteschan
poesias e chantan. Il chau da la
gruppa porta ina staila da lain ch’è
cuverta da metal e decorada cun
scalins e bindels en tut las colurs.
Amez la staila ves’ins in maletg da
la naschientscha da Cristus e l’en-
tira ovra d’art è fixada vi d’in moni-
scua u in fist.

En l’Ungaria ha il 13 da decem-
ber (Luca napja) ina muntada
spe ziala. Pli baud cumenzav’ins
quai di a bajegiar ina sutga da Lu -
ca (Luca széke). Mintga di vegniva
fatg mo ina pitschna part da la
lavur, uschia che la sutga era gist
construida a fin la saira da Nadal.
Cun questa sutga stueva la glieud
ir a messa. Tgi che steva alura sin
la sutga, pudeva vesair e scur ren -
tar las strias.

En la Bulgaria ha lieu la festa
da Nadal (Koleda u Rozhdestvo
Hristovo) ils 25 da December.
Quest di marchescha la fin dal
temp da curaisma da la baselgia
ortodoxa che ha cumenzà ils 15 da
November. La saira dals 24 da de -
cember mangia la glieud mo lenti-
glias. Il di suenter datti den tant
puspè tratgas cun charn. Sco en
la Rumenia van mats a chantond
da chasa a chasa. Els giavischan
sanadad, fortuna e bainstanza e
splattinan ils dies da la glieud cun
fists decorads.

Funtauna: http://de.wikipedia.org/wiki/
Weihnachten_weltweit

Bavania Dreikönigsfest
buglia da palogas Pflaumenmus
carpa Karpfen
chalzer Schuh
charvun Kohle
cocla Beere
fol da chaura Ziegenfell
Laponia Lappland
malobedaivel ungehorsam
maridaglia Heirat
moni-scua Besenstiel
Nossadunna da chandailas Lichtmess
ospitalitad Gastfreundschaft
petta da paiver Pfefferkuchen

pignol Weihnachtsbaum
puegl Apfelkern
rava Kohlrübe
represchentaziun Aufführung
rischcotschna Rande
scalin Glöcklein
schlitta da ren Rentierschlitten
scurrentar verscheuchen
stalla da Nadal Weihnachtskrippe
temp da curaisma Fastenzeit
til Umzug
Transilvania Siebenbürgen
tratga Speise
vin chaud Glühwein



Discussiun publica davart la  
digitalisaziun per la Rumantschia

 � La Pro Svizra Rumantscha (PSR) or-
ganisescha ils 22 da mars a las 19.15 a 
Cuira ina discussiun publica davart la 
digitalisaziun per la Rumantschia cun 
participaziun da Jon Domenic Paroli-
ni, president da la regenza dal chantun 
Grischun.  L’intent da questa discussiun 
è da chattar ina strategia communabla 
per il svilup da la digitalisaziun per il ru-
mantsch. L’ultim temp pon ins observar 
diversas iniziativas singulas per sviluppar 
software ed auters projects digitals. Per 
ina cuminanza pitschna èsi però essenzial 
da coordinar questas acziuns singulas. 
Uschia pon ins duvrar tut las sinergias 
per in svilup che serva il meglier pussai-
vel a la lingua, a la cultura ed a tut las Ru-
mantschas e tut ils Rumantschs. Tenor la 
Pro Svizra Rumantscha funcziuna quai il 

meglier sche software vegn sviluppada 
cun la metoda dad open source.

Per quest motiv lantscha la Pro Svizra 
Rumantscha in «Clom per ina strategia 
digitala rumantscha» (cf. chascha). Quel 
clom ha l’intent da reunir tut las persu-
nas che s’occupan da la digitalisaziun per 
il rumantsch cun ils acturs tradiziunals 
da la promoziun da linguas. Ensemen 
duai vegnir discutà tge projects che ser-
van il meglier a la Rumantschia.

Suenter sia radunanza generala da 
quest onn organisescha la PSR perquai 
ina discussiun publica davart la «Digita-
lisaziun per la Rumantschia». Las suan-
dantas tschintg persunas vegnan l’em-
prim a preschentar curt lur ideas e vi siuns 
per la digitalisaziun per suenter discutar 
quellas ensemen e cun il public: Jon Do-

menic Parolini, schef dal departament 
d’educaziun, cultura e protecziun da 
l’ambient e president da la regenza dal 
chantun Grischun; Conradin Klaiss, ma-
nader da la partiziun «Furmaziun» da la 
Lia Rumantscha; Seraina Derungs, redac-
tura NOUVO tar Radiotelevisiun Svizra 
Rumantscha; Sascha Brawer, linguist in-
formaticher ch’ha realisà divers projects 
d’informatica a favur da linguas minori-
taras e Martin Cantieni, suprastant da 
Pro Svizra Rumantscha ch’ha realisà di-
vers projects digitals per il rumantsch

Mintgina e mintgin è cordialmain envidà ven-
derdi, ils 22 da mars a las 19.15 en l’Hotel Stern, 
Reichsgasse 11, Cuira. Per motivs organisato-
rics essas vus supplitgads da s’annunziar cun 
in e-mail a psr@rumantsch.ch.

Uniun Pro Svizra Rumantscha

Clom per ina strategia digitala rumantscha
La digitalisaziun è realitad en il nov 
tschientaner ed è arrivada er en Ruman-
tschia: Cun la purschida dad RTR tar 
las medias rumantschas e cun il DRG-
online perfin en in’ovra enciclopedica 
ch’ils blers associeschan cun cudeschs 
gross, per numnar be dus exempels. 
Sper divers vocabularis electronics e 
cuntegns rumantschs datti adina puspè 
novas iniziativas per software ed auters 
projects digitals rumantschs. La digita-
lisaziun tan ghescha il rumantsch en tut 
las spartas: co che nus communitgain ed 
ans infurmain, co che nus documentain 
e vivain nossa lingua, co che nus svilup-
pain cultura e societad.

Nus duvrain però ina strategia per il 
svilup da la Rumantschia digitala. Sco 
minoritad n’avain nus betg il privilegi 
da meds illimitads e persunas nundum-
braivlas che s’engaschan. Persuenter 
avain nus sco cuminanza ina dimensiun 
survesaivla che lubescha da collavurar 
ed uschia instradar ina digitalisaziun 

che serva il meglier pussaivel a la lingua, 
la societad, la cultura ed a mintga 
Ruman tscha e Rumantsch.

Tut ils partenaris duain surpigliar lur 
rolla en l’iniziativa per ina digitalisaziun 
rumantscha. La finamira d’ina collavu-
raziun è che la digitalisaziun restia ina 
schanza e na daventia betg in privel u 
ina cuntschadira nunfritgaivla. Acturs 
en il center èn il chantun e la confede-
raziun ch’han da surpigliar responsabla-
dad per la digitalisaziun da tut las quat-
ter lin guas svizras. Plinavant èn las orga-
nisaziuns da lingua ed en spezial la Lia 
Rumantscha dumandadas da prender il 
timun per il rumantsch ed envers las au-
toritads e da sezzas contribuir cun pro-
postas ed iniziativas per ch’il rumantsch 
na manchentia betg il svilup. Ma er or-
ganisaziuns (semi-)privatas sco RTR, la 
Banca Chantunala Grischuna, Swiss-
com u la Posta èn incaricadas da far lur 
contribuziun ad ina Svizra plurilingua 
digitala.

Per definir e coordinar la digitalisa-
ziun rumantscha è ina strategia necessa-
ria. Il dialog è l’entschatta per ina tala 
strategia. Perquai duain ils acturs cen-
trals far part d’ina «iniziativa digitala 
ruman tscha» che definescha ils proxims 
pass e prioritads. Part da questa strategia 
duai esser la collavuraziun cun autras 
linguas minoritaras ch’han sumegliantas 
sfidas e spetgas envers la digitalisa ziun. 
Plinavant duain las fadias per in ru-
mantsch digitalisà resultar en products, 
datas e software libra (open source).

La Pro Svizra Rumantscha porscha 
gugent maun da surpigliar ina rolla da 
coordinaziun en quest process che pre-
tenda en spezial da chantun, confedera-
ziun e Lia Rumantscha in engaschi ed 
ina vista strategica envers il futur. Ella è 
era pronta da porscher a tut las persunas 
che vulan contribuir a la digitalisaziun 
rumantscha cun projects e collavura-
ziun in da chasa sco uniun che s’orien-
tescha vers il futur.

Cun il «Clom per ina strategia digitala rumantscha» vul la Pro Svizra Rumantscha reunir tut las persunas che s’occupan da la digitali-
saziun per il rumantsch cun ils acturs tradiziunals da la promoziun da linguas.  MAD

Lucien Favre al telefon
DA DAVID TRUTTMANN/FMR

A vant 12 onns ha Lucien Favre, 
il famus trenader da ballape, 

telefonà a mai. Deplorablamain 
betg per m’engaschar per in da ses 
clubs! El ha vulì sa perstgisar per-
vi dad ina chaussa «delicata» ru-
mantscha. Pertge? – Damai che 
questa fin d’emna entschaiva la 
nova stagiun da la Bundesliga, 
cun Lucien Favre sco trenader tar 
Borussia Dortmund, vuless jau 
raquintar ina giada l’entira istor-
gia da Favre, dal rumantsch e dal 
telefonat cun mai. 

I n’è betg adina stà simpel en mia 
vita sco fan da ballape. Ma ussa 

rend jau enconuschent ina giada 
publicamain: Jau sun fan dal FCZ, 
dal FC Zürich, l’unic e sulet vair 
club turitgais. Onns ed onns avain 
nus fans dal FCZ stuì ir sutora, 
ans laschar plaschair beffas. E sur-
tut stuevevan nus adina laschar il 
bel «libli» cun scrit si «Rank 
Xerox» u «Bad Lostorf» en stgaffa. 
Mintga stagiun il medem: grondas 
speranzas a l’entschatta, per sil-
suenter finir en galera. 

T ut ha midà l’onn 2003. Alura 
è el vegnì trenader: Lucien 

Favre. Anteriur giugadur interna-
ziunal, in Vaudois, da chasa sco 
giugadur surtut tar Servette da Ge-
nevra, ses schanugl è vegnì sfratta-
mà da «Gabet» Chapuisat, dal bab 
da Stéphane. Quai è preistorgia. 

L ucien Favre è damai vegnì sco 
trenader dal 2003 tar quest 

club desolat dal FCZ. Ed el ha 
spaventà en paucs mais tut ils 
nauschs spierts e sveglià tut ils 
buns. En in gieu istoric, cun ina 
squadra da pischarots, a Basilea, 
ils 13 da matg 2006, en la davosa 
secunda dal davos gieu da la sta-
giun, vegn il FCZ da Lucien Favre 
campiun svizzer. Jau ma re-
gord dal commentari en 
la televisiun: «Keita, Sta-
hel, der Ball kommt zur 
Mitte, Tor, Tor, Tor…Fili-
pescu». In mument da glo-
ria per il FCZ.

D api quella stagiun, dapi 
quel di, è Lucien Favre 

per mai dapli che mo in simpel 
trenader. Jau hai persequità 
mintga pass da sia carriera sco tre-
nader. Cun buns amis vom jau ina 
giada l’onn a guardar gieus da sias 
equipas: Hertha Berlin, Borussia 
Mönchengladbach u Borussia 
Dortmund. Perfin per in matsch a 
la Cotê d’Azur, tar OGC Nice, 
avevan nus bigliets. Quel viadi en 
tren avain nus però deplorabla-
main stuì annullar a curta vista. 

I nsumma, diligentamain hai jau 
adina legì las intervistas cun Lu-

cien Favre en gasettas tudestgas u 
franzosas. Uschia hai jau era legì ils 
7 da matg 2008 – durant il temp 
che Favre era trenader tar Hertha 
BSC da Berlin – in’intervista en il 
Tagesspiegel. L’intervistader ha du-
mandà diversas chaussas sur da la 
Svizra, tranter auter er davart la lin-
gua rumantscha. La dumonda: 
«Rätoromanisch, die vierte Landes-
sprache, spielt offensichtlich keine 

grosse Rolle?» – E la resposta da 
Lucien Favre: «Ich bitte Sie, das 
kennt kaum einer, ich glaube, es 
wird in ein paar abgelegenen Berg-
tälern in Graubünden gesprochen. 
Es gibt ein paar Wissenschaftler, 
die wollen es unbedingt am Leben 
halten, aber ich halte nicht viel da-
von. Es hilft uns nicht, in der Ver-
gangenheit zu leben, wir müssen 
nach vorne schauen. Die Schweiz 
ist doch keine Insel, isoliert vom 
Rest der Welt. Wir sind im Zen-
trum Europas zu Hause.»

W ow, jau sun stà perplex.
«Noss» Lucien Favre che tschan-
tscha ina grascha talmain solenna 
davart il rumantsch? Quel Favre 
ch’ha gudagnà cun ses scharm 
francofon ils cors a Turitg ed ussa 
a Berlin? Nunpussaivel! Perquai 
hai jau scrit ina brev a Berlin, 
adressada a Lucien Favre. 

J au hai scrit che jau saja in da
quels Rumantschs, ch’il ru-

mantsch saja mia lingua materna. 
Sche nus Rumantschs sajan paucs u 
blers, quai ma saja ensasez tuttina. 

Jau hai intunà che nus Ruman-
tschas e Rumantschs na vivian in-
summa betg en il passà, che nus ha-
jan ina vita culturala ritga e viscla e 
che sin nossas plazzas da ballape 
vegnia anc clomà e smaladì a tut 
pudair per rumantsch. Gea, jau hai 
scrit ch’el fetschia propi entiert da 
classifitgar la lingua e cultura ru-
mantscha sco betg necessaria ed an-
tiquitada. En mia brev hai jau per-
fin anc fatg il «plöffen» che nus Ru-
mantschs emplenissan luc il grond 
Olympiastadion a Berlin, il stadion 
da Hertha BSC cun 74 000 plaz-

zas! En mintga cas 
hai jau gist er 

anc 

tra-
mess a 

Favre ina 
CD cun 
musica gi-

uvna ru-
mantscha da las Liricas Analas, per 
al mussar quant viva e moderna 
che la lingua rumantscha è. Basta, 
per mia igiena persunala ruman-
tscha, e sco fan dal FCZ e da Lu-
cien Favre, è quai stada ina reaczi-
un ed ina brev necessaria! 

E guarda qua, mo quatter dis pli 
tard vegn la resposta: Ina car-

tulina scritta a maun da… Lucien 
Favre! Lucien Favre scriva a mai, al 
schnufer David Truttmann! Cristo-
madonna! En sia cartulina engrazia 
el per mia brev e sa perstgisa per 
franzos: «Je n’ai jamais tenu de pro-

pos malveillants envers le roman-
che. Si mes paroles ont été mal in-
terprétées, je ne peux que m’en ex-
cuser.» E sco punct sin il «i» ma tra-
descha el gist er anc ses numer da 
telefonin, per che nus dus possian 
discutar la chaussa en detagl. E 
ch’el sa legria da mes telefonat.

N atiralmain hai jau telefonà. 
Ma el n’ha betg prendì giu il 

telefon. – Duas minutas pli tard te-
lefonescha el enavos. Lucien Favre. 
Lucien Favre telefonescha a mai! Al 
telefon ha el sa perstgisà anc ina 
giada, ch’el n’haja sa chapescha 
betg manegià quai uschia en 
quell’intervista cun il «Tagesspie-
ge»l. Ch’el enconuschia detg bain 
las relaziuns linguisticas en Svizra. 
Ch’el haja adina passentà bels 
champs da trenament cun il FCZ a 
Schlarigna e ch’el enconuschia era 
detg bain la situaziun delicata dals 
Rumantschs. Jau hai natiralmain al 
perdunà be direct. Hej, tge fasches-
sas vus, sche Lucien Favre fiss da 
l’autra vart dal telefon? 

D al rest: Da quel temp lavu-
rava jau sco redactur tar 

RTR Radiotelevisiun Svizra Ru-
mantscha. Ed uss as imaginai anc 
questa situaziun: Lucien Favre di 
a mai al telefon ch’el haja perfin 
telefonà ad RTR per sa perstgisar 
per la resposta en il «Tagesspie-
gel». Però che nagin n’haja pren-
dì giu il telefon! As imaginai: En 
mia brev n’aveva jau insumma 
betg menziunà che jau lavuria tar 
RTR. Uschia ch’il famus trenader 
da Berlin sto avair googlà mes 
num e chattà mes patrun da la-
vur. Sinaquai telefonescha el en 
la centrala dad RTR e nagin na 
prenda giu il telefon! Nagin!  
Sacrament, tge debachel: Lucien 
Favre «himself» telefonescha en la 

redacziun rumantscha per 
vegnir liber in statement – 
ed en la centrala dad RTR 

na prenda nagin giu il tele-
fon. Forsa perquai ch’igl era 

gist fin d’emna u saira tard u 
pausa da mezdi.

E n mintga cas hai jau emper-
mess a Lucien Favre che jau 

vegnia a persequitar vinavant sia la-
vur e che jau vegnia er a m’annun-
ziar forsa ina giada, sche nus sajan a 
Berlin, nus amis e fans da Favre.

I n onn pli tard, suenter che Lu-
cien Favre fiss bunamain vegnì 

campiun tudestg cun Hertha 
BSC, è el vegnì relaschà. Pli tard 
ha’l fatg furora cun Borussia Mön-
chengladbach. Durant quel temp 
ch’el era tar Gladbach l’avain nus 
perfin inscuntrà ina giada amez il 
Potsdamer Platz a Berlin. Sa cha-
pescha avain nus fatg ina fotogra-
fia cun el. E nus l’avain pledentà 
sin mia brev rumantscha e sin noss 
telefonat. Lucien Favre ha alura 
ditg «oui oui», gea, cler, ch’el sa re-
gordia. Mo tranter da nus: El na sa 
regurdava insumma betg pli. – E 
detg svelt ha el perquai era ditg 
«au revoir» sin il Potsdamer Platz, 
per sa preparar per il proxim 
matsch. Gea, a revair, Lucien.  
E «bonne chance»!

«Je n’ai jamais tenu de propos malveillants envers le romanche.» – Lucien Favre durant 
in trenament public da Borussia Dortmund.  FOTO MARCO VERCH /CC BY 2.0

